
			AGINDUA, 2024ko urtarrilaren 30ekoa, Hezkuntzako sailburuarena, zeinaren bidez Batxilergoko Sari Bereziak arautzen baitira eta sari horiek emateko baldintzak ezartzen.

			Hezkuntzari buruzko maiatzaren 3ko 2/2006 Lege Organikoak Batxilergoko irakaskuntzen erregulazioa ezartzen du, ikasleei prestakuntza, adimen- eta giza heldutasuna, ezagutzak eta trebetasunak emateko, funtzio sozialak garatzeko eta bizitza aktiboan arduraz eta gaitasunez txertatzeko.

			243/2022 Errege Dekretua, apirilaren 5ekoa, Batxilergoko gutxieneko irakaskuntzak eta antolamendua ezartzen dituena, eta 76/2023 Dekretua, maiatzaren 30ekoa, Batxilergoko curriculuma ezarri eta Euskal Autonomia Erkidegoan ezartzen duena, dira ikastetxeek beren hezkuntza- eta curriculum-proiektuak egiteko oinarrizko arau-oinarria.

			Batxilergoak prestakuntza orokorrean oinarrizko unitate bat mantentzen du irakasgai komunen bidez, eta aniztasun-maila bat ahalbidetzen du, egituratzen diren modalitateak aukeratuz. Era berean, geroko ikasketetarako berariazko prestakuntza ematen du, bai unibertsitate-ikasketetarako, bai goi-mailako lanbide-heziketako zikloetarako edo arte-irakaskuntzetarako, eta lan-munduan sartzeko aukera ematen du.

			Batxilergoko ikasketak amaitzeak berekin dakar ikasleek goi-mailako ikasketak hasi aurreko prestakuntza-etapa amaitzea eta Batxilergoko titulua lortzea. Hori dela eta, Batxilergoko Sari Bereziak deitu izan dira, ibilbide akademiko bikaina egin duten ikasleen ahalegina eta ardura aitortzeko eta sustatzeko. Bikaintasunaren bilaketa eta talentuaren identifikazioa, gizakiaren esparru guztietan, unibertsitate aurreko hezkuntzatik hasi behar da.

			Maiatzaren 4ko ECD/482/2018 Aginduak, Hezkuntzari buruzko maiatzaren 3ko 2/2006 Lege Organikoak ezarritako Batxilergoko Sari Nazionalak arautzen dituenak, xedatzen du Euskadiko Autonomia Erkidegoak Batxilergoko Sari Bereziak eman ahal izango dituela, Aginduan bertan ezarritako baldintzetan.

			Orain arte deialdia, Batxilergoko Sari Bereziak arautu dituen eta sari horiek emateko baldintzak ezarri dituen martxoaren 15eko 35/2011 Dekretuak jasotako erregulazioaren esparruan planteatu dira, otsailaren 19ko 166/2013 Dekretuak eta azaroaren 29ko 145/2022 Dekretuak egindako aldaketekin.

			Ildo horretan ikus daiteke martxoaren 15eko 35/2011 Dekretua indargabetuta geratu zela, Europako Erkidegoko erregelamenduan egindako aldaketa ugarien ondorioz eta zenbait alderdi teknikoren erregulazioa hobetu behar zelako.

			Hori dela eta, aipatutako dekretua indargabetutakoan egoki ikusi da agindu hau idaztea, gaia egungo errealitatera egokitzeko. Horrela, araudiak Batxilergoko curriculumaren egitura berriari erantzungo dio, bai eta dirulaguntzen arloko eta prozedura-arloko araudiari ere.

			1. artikulua.– Xedea eta aplikazio-eremua.

			1.– Agindu honen xedea da Batxilergoko Sari Bereziak arautzea eta sari horiek emateko baldintzak ezartzea.

			2.– Agindu hau aplikatuko zaie Hezkuntzari buruzko maiatzaren 3ko 2/2006 Lege Organikoan ezarritako Batxilergoko edozein modalitate aprobetxamendu bereziz egin duten ikasleei, baldin eta Batxilergoko titulua Euskadiko Autonomia Erkidegoko ikastetxe publiko zein pribatuetan lortu badute.

			2. artikulua.– Sariak.

			1.– Batxilergoko Sari Berezi bat eman ahal izango da urteko deialdiari dagokion ikasturtean Batxilergoko bigarren mailan matrikulatutako mila ikasleko edo bostehun ikasletik gorako frakzio bakoitzeko.

			2.– Aurreko paragrafoan aurreikusitako ondorioetarako, kontuan hartuko dira ikastetxe publikoetan zein pribatuetan Batxilergoko edozein araubidetan matrikulatutako ikasleak.

			3.– Ikasleek dagokien deialdian egingo duten berariazko probaren emaitzen arabera emango dira sariak.

			4.– Batxilergoko Sari Berezia lortzen dutenek sari horren egiaztagiria jasoko dute. Gainera, 1.235 euroko dirulaguntza gordina emango zaie, indarrean dauden atxikipenak aplikatuta.

			5.– Batxilergoko Sari Berezia lortuz gero, dagokion Batxilergoko Sari Nazionalean parte hartzeko eskubidea izango da, aldez aurretik izena emanda.

			6.– Batxilergoko Sari Berezia eta Batxilergoko Sari Nazionala lortuz gero, probarako izena eman duen ikastetxeko idazkariak eginbidea egingo du, espediente akademikoan eta saritutako ikasleen historia akademikoan.

			3. artikulua.– Ikasleek proba egiteko bete beharreko baldintzak.

			1.– Proba egiteko, baldintza hauek bete behar dituzte ikasleek:

			a) Batxilergoko edozein modalitatetako bigarren maila Euskal Autonomia Erkidegoko ikastetxeren batean egin izana.

			b) Ikasketa horiek deialdiari dagokion ikasturtean amaitu izana.

			c) Batxilergoko edozein modalitatetako bi mailetako kalifikazioetan batez besteko nota 8,75 puntu edo gehiago izatea.

			2.– Batxilergoko espedienteko batez besteko nota lortzeko, ikasleak Batxilergoko bi mailetan ikasitako ikasgai komunetan, modalitatekoetan eta hautazkoetan lortutako kalifikazioak bakarrik hartuko dira kontuan. Batez besteko nota horretan ez da kontuan hartuko erlijio-irakaskuntzetan lortutako kalifikazioa.

			3.– Batez besteko nota aurreko paragrafoan aipatutako materia multzoaren noten batezbesteko aritmetikoa izango da, bi hamartarrekin kalkulatuta. Ikastetxeko idazkariak bermatuko ditu datu akademikoak eta pertsonalak, eta ez da onartuko zenbakiz adierazitako eta idazkariaren sinadura autografoak eta ikastetxeko zigiluak berretsitako batez besteko nota jasotzen ez duen inskripziorik.

			4.– Ezin izango dute Batxilergoko Sari Berezia eskuratu Dirulaguntzen araubidea erregulatzeko den abenduaren 21eko 20/2023 Lege Orokorraren 13.1 artikuluan aurreikusitako egoeraren batean dauden ikasleek. Egoera horien artean honako hauek daude:

			a) Dirulaguntzak itzultzeko betebeharrak egunean ez edukitzea.

			b) Zigor- eta administrazio-arloan dirulaguntza edo laguntza publikoak lortzeko aukera galtzearekin zigortuta ez egotea, edo horretarako ezgaitzen duen legezko debekuaren eraginpean ez egotea.

			4. artikulua.– Urteko deialdia.

			1.– Batxilergoko Sari Berezien deialdia urtero egingo da, hezkuntza-arloan eskumena duen sailaren aginduz. Agindu horretan, nolanahi ere, 2.1 artikuluan aurreikusitakoaren arabera eman daitezkeen sarien kopurua jasoko da. Gainera, azterketako gaiei buruzko ariketak, eta proba non eta noiz egingo den zehaztuko da, bai eta probaren organo arduraduna zein izango den.

			2.– Ikasleek Batxilergoko bigarren maila egiten ari diren ikastetxean egingo dute eskabidea, horretarako ezarritako epean. Ikastetxeak onartu egin beharko ditu egokitzat jotzen dituen eskabideak, eta Hezkuntza Sailak horretarako gaitzen duen aplikazioan sartuko ditu urteroko deialdian finkatutako datetan.

			3.– Hezkuntza Sailean eskumena duen Zuzendaritzak ikusten badu aurkeztu den eskabidean akatsen bat edo zehaztasun faltaren bat dagoela, interesdunari 10 eguneko epea emango zaio akatsa zuzentzeko edo nahitaezko agiriak aurkezteko, eta adieraziko zaio, hori egin ezean, eskaeran atzera egin duela ulertuko dela, Administrazio Publikoen Administrazio Prozedura Erkidearen urriaren 1eko 39/2015 Legearen 68.1 artikuluan ezarritakoaren arabera ebazpena eman ondoren.

			4.– Datu pertsonalak babesteari eta Eskubide digitalak bermatzeari buruzko abenduaren 5eko 3/2018 Lege Organikoarekin eta Datu pertsonaletarako jabetza publikoko fitxategiei eta Datuak Babesteko Euskal Bulegoa Sortzeari buruzko otsailaren 25eko 2/2004 Legearekin bat etorriz, Batxilergoko Sari Berezia izeneko fitxategi batean sartuko dira sarien deialdia izapidetzean jasotako datu pertsonalak, parte-hartzaileek horiek tratatzeko eta argitaratzeko baimena ematen badute. Fitxategi horren helburua izango da urteko deialdiak kudeatzea eta deialdian parte hartzen duten pertsonei deialdiaren garapenaren berri ematea. Fitxategi horren arduraduna Hezkuntza Sailean eskumena duen Zuzendaritza izango da. Datuak eskuratzeko, zuzentzeko, ezerezteko eta aurka egiteko eskubideak aipatutako Zuzendaritzan baliatu ahal izango dira. Horretarako, helbide honetara jo beharko da: Donostia kalea 1, 01010 Vitoria-Gasteiz.

			5.– Era berean, deialdi horretan parte hartzen duten pertsonek aurka egin ahal izango diote Hezkuntza Saileko zuzendaritza eskudunak beste erakunde publiko batzuetan aurkeztutako dokumentuen egiazkotasuna egiaztatzeari. Horrela egingo balute, egiazkoak direla egiaztatu beharko lukete.

			6.– Eskabide-eredua urteko Aginduan erantsiko da.

			5. artikulua.– Probaren edukia.

			1.– Proba euskaraz edo gaztelaniaz egin ahal izango da, parte-hartzaile bakoitzak aukeratzen duenaren arabera. Probak zenbait ariketa izango ditu, Batxilergoko bigarren mailan egindako jakintzagai komunei eta modalitateko jakintzagaiei buruzkoak, eta ikasleak hautatuko ditu urteko deialdi-aginduan zehaztutako ikasgaien artean.

			2.– Probaren urteko deialdian zehaztuko dira probaren ariketak, eta kontuan hartuko dira Batxilergoko curriculuma ezarri eta Euskal Autonomia Erkidegoan ezartzeari buruzko maiatzaren 30eko 76/2023 Dekretuan agertzen diren gaitasunak.

			6. artikulua.– Epaimahaia.

			1.– Hezkuntza Saileko eskudun zuzendariak izendatuko du proba egiteko ardura izango duen epaimahaia, eta Hezkuntza Saileko ikuskari funtzionarioek eta proba osatzen duten jakintzagaietan espezialista diren irakasle funtzionarioek osatuko dute.

			2.– Epaimahaiburua eta epaimahaiko idazkaria ikuskaritza-lana egiten dutenen artean izendatuko dira.

			3.– Pertsona horiek izendatzerakoan, Emakumeen eta gizonen berdintasunerako eta indarkeria matxistarik gabeko bizitzetarako Legearen testu bategina onartzen duen martxoaren 16ko 1/2023 Legegintzako Dekretuaren 21.3 artikuluan ezarritakoa hartuko da kontuan.

			4.– Zerbitzuagatiko kalte-ordainei buruzko Dekretua hirugarrenez aldatzen duen ekainaren 13ko 121/2006 Dekretuan adierazitako irizpideen arabera ordainduko dira Epaimahaian parte hartzeagatik eta laguntza emateagatik ematen diren laguntzak.

			7. artikulua.– Behin-behineko kalifikazioen aurkako alegazioak.

			1.– Ikasleek edo haien legezko ordezkariek, adingabeak badira, egokitzat jotzen dituzten alegazioak aurkeztu ahal izango dizkiote epaimahaiburuari, behin-behineko kalifikazioak argitaratu eta bost egun balioduneko epean.

			2.– Alegazioak arrazoitu egin beharko dira, eta Hezkuntza Administrazioak deialdi hau kudeatzeko prestatutako aplikazioaren web-orriaren bidez egin beharko dira.

			3.– Alegazio-eskaeraren xede diren ariketak berrikusteko, prozedura honi jarraituko zaio:

			a) Lehenik eta behin egiaztatuko da nota kalkulatzean akatsik ez dagoela eta ariketa osoa zuzendu eta baloratu dela.

			b) Ariketa berriro zuzenduko du zuzentzailea ez den beste batek. Bigarren zuzenketan lortutako kalifikazioa lehenengokoa baino handiagoa bada, bien batezbesteko aritmetikoa egingo da, eta hori izango da behin betiko kalifikazioa. Diferentzia hori bi puntukoa edo gehiagokoa bada, ofiziozko hirugarren zuzenketa bat egingo da, eta azken kalifikazioa hiru kalifikazioen batezbesteko aritmetikoa izango da.

			c) Behin betiko kalifikazioa ezartzen duen ebazpena emango du epaimahaiak, eta alegazioa egin duen pertsonari jakinaraziko dio.

			d) Akatsik badago, zuzendu egingo ditu, eta, ondoren, akatsik ez duen zatia zuzenduko du.

			8. artikulua.– Ebazpena.

			1.– Ariketa guztiak gainditu eta gutxienez 5 puntuko kalifikazioa lortu beharko da saria irabazteko. Proba osoan kalifikaziorik onena lortzen dutenak izango dira sarituak. Kalifikazio hori 0tik 10 puntura bitartekoa izango da, eta gehienez bi zifra hamartar izango ditu. Epaimahaiak sari-kopuru jakin bat proposatuko du, urteko deialdian adierazitakoa baino handiagoa izango ez dena, eta aurkeztu diren pertsona guztiak eta haien kalifikazioak jasoko ditu bere baitan.

			2.– Deialdia Hezkuntza Saileko eskumena duen Zuzendaritzako zuzendariak ebatziko du, epaimahaiak proposatuta. Eskabideak aurkezteko epea amaitu eta gehienez ere hiru hilabeteko epean ebazpenik jakinarazi ez bada, eskabideak ezetsitzat jo ahal izango dira dirulaguntzen araubidea arautzen duen abenduaren 21eko 20/2023 Legearen 22.5 artikuluan xedatutakoaren arabera.

			3.– Saritutako pertsonei ebazpena jakinarazteaz gainera, ebazpen hori, behin betiko zerrendekin batera, Euskal Herriko Agintaritzaren Aldizkarian eta Hezkuntza Sailaren webgunean jarriko da ikusgai, zabalkunde osoa izan dezan.

			4.– Jakinarazten den ebazpenaren aurka, edo ebazteko epea igaro eta ebazpen adierazirik eman ez bada, interesdunek gora jotzeko errekurtsoa aurkeztu ahal izango dute, Administrazio Publikoen Administrazio Prozedura Erkidearen urriaren 1eko 39/2015 Legearen 122. artikuluan xedatutakoaren arabera.

			XEDAPEN GEHIGARRIA

			Agindu hau, bertan aurreikusitakoaz gain, Dirulaguntzen Araubidea Erregulatzeko abenduaren 21eko 20/2023 Legea eta Zerga-betebeharrak eta Gizarte Segurantzarekikoak betetzen direla egiaztatzeari buruzko Ekonomia eta Ogasuneko sailburuaren 2023ko otsailaren 13ko Aginduaren arabera eta dirulaguntzak itzultzeari buruzko arauei jarraikiz ere, Euskadiko Aurrekontu Orokorren kontura ematen diren laguntzen eta dirulaguntzen esparruan.

			AZKEN XEDAPENA

			Agindu hau Euskal Herriko Agintaritzaren Aldizkarian argitaratu eta hurrengo egunean jarriko da indarrean.

			Vitoria-Gasteiz, 2024ko urtarrilaren 30a.

			Hezkuntzako sailburua,

			JOKIN BILDARRATZ SORRON.

